
	క.	
కులమునఁ గలపెద్దలు విని, వెలిపెట్టినఁ గూడి పొత్తు విడినాడిన హా

తలవంపు లయ్యెడుంగద, చెలియా యీలాటిబుద్ధి చెల్లునె నీకున్.

	క.	
కులమును రూపంబును గల, చెలువుని రప్పించి పెండ్లి సేసెద నీకున్

జలజాక్షి గానిబుద్ధులు, వల దిఁక నామాట వినుము వాలాయముగన్.

	వ.	
అనినం దండ్రికి గంగ యిట్లనియె.

	ఉ.	
పొంగుచు మూఁడులోకములఁ బూనికతో విహరించి పాపముల్

భంగ మొనర్చుచు న్భువనపావని నా విలసిల్లుజాహ్నవీ

గంగను గాని నే మనుజకన్యను గాను నిజం బతండునున్

జంగమవాఁడు గాఁ డల భుజంగమరాజకలాపుఁ డారయన్.

	గీ.	
తండ్రి యిమ్మాటఁ గొంత చిత్తమున నీ వె, ఱింగినది గాక యూరక ఱిచ్చిపడక

యతని రప్పించి వెస వివాహం బొనర్చు, నిఖిలవాంఛాఫలంబులు నీకుఁ గలుగు.



	 89







	క.	
ఇటువలెఁ గాకుండిన నా, నిటలాక్షునిపాద మాన నీయాన మఱెం

తటిబలవంతునినైనను, గటకట నే నింక నొరుని గా గాంక్షింపుదునే.

	వ.	
అనిన సంతసిల్లి శంఖదేవుండు వెండియుఁ గూఁతున కిట్లనియె.



	 91







	గీ.	
అమ్మ యిమ్మాట నిక్కువం బయ్యెనేని, నతఁడు నిజమూర్తిఁ జూపించి యఖిలదివిజ

వర్తములఁ గూడి యింటికి వచ్చెనేని, ప్రేమ దైవార నే నిన్ను బెండ్లిసేతు.

	క.	
విను మూరక ని న్నొసఁగిన, జనులందఱు నవ్వుఁ గులముసాములు నన్నుం

గనుఁగొని యెగ్గులు వల్కరె, వనితా నీ వెఱుఁగనట్టివల నిఁకఁ గలదే.

	అ.	
అనిన సంతసిల్లి యపుడు గంగాభ, వాని యభవు నాత్మలోనఁ దలఁచి

కరయుగంబు మోడ్చి స్థిరభక్తి దైవార, వినయసరణి నిట్టు లనుచుఁ బలికె.

	సీ.	
సకలలోకారాధ్య సర్వజ్ఞ సర్వేశ గిరిసుతాప్రాణేశ దురితనాశ

భూతభావన పరంజ్యోతిస్వరూప మహాదేవ శంకర హర మహేశ

జగదవనాధార నిగమాంతసంచార ఫాలలోచన భగ నీలకంఠ

నందివాహన భృంగినాట్యప్రమోద గీర్వాణసంస్తుత్య పురాణపురుష



	 







	గీ.	
నాదబిందుకళామయ వేదవేద్య, చక్రధరబాణ భక్తరక్షాధురీణ

నామనోనాథ కైలాసనగనివాస, వేడ్క నవధారు దేవ నావిన్నపంబు.

	గీ.	
దేవ మాతండ్రి యగుషంఖదేవుఁ డిపుడు, నాకు నీకును బెండ్లి యొనర్పఁ గోరి

తివురుచున్నాఁడు బ్రహ్మాదిదివిజవరులు, దవిలి గొలువంగ వేవేగఁ దరలిరమ్ము.

		 ఈ పేజీలో చివరి మార్పు 24 జనవరి 2023న 21:35కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

